
        
            
                
            
        

    
	Л. Ванган

	 

	ХУВИА БОДОГЧИД

	 

	“Улсын хэвлэлийн газар” Улаанбаатар хотноо 1967 онд эрхлэн хэвлүүлсэн " ЖИРИЙН ХҮМҮҮС" номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

Редакторын үг

	 

	Нөхөр Л. Ванган нь 1951 оноос эхлэн зохиол бүтээл туурвин оролдож эхэлсэн билээ. 1951-1959 он хүртэл өөрийгөө туршин эрэлхийлж, бичсэн жүжиг киноны зохиолууд нь «Урагшлах замд» гэдэг нэртэйгээр тусгай ном болон хэвлэгджээ. Энэ эмхэтгэлд нь «Эмч нар», «Тожоо жолооч» болон Ч. Чимидтэй хамтран бичсэн анхны нь кино зохиол «Сэрэлт» хүүхдийн болон хүүхэлдэйн зохиол дээр эхлэн туршсан «Майга бор цагаан хүзүүт», «Худалдагчийн зүүд» хэмээх жүжгийн зохиолууд нь оржээ. Эдүгээ Л. Ванганы «Жирийн хүмүүс» гэдэг эмхэтгэлийг уншигч олондоо толилуулж байна. Гэтэл энэ хоёр номын хооронд Л. Ванган өөрийгөө үргэлжилсэн үгийн зохиол дээр мөн л туршин сорьсон хэдэн шог өгүүллэгүүд нэг туужийг хамтатган «Эрхий Мажиг» гэдэг нэртэй жижиг товхимол болгон 1966 онд хэвлүүлснийг дурдах хэрэгтэй юм. «Би уг нь драмын театрын найруулагч хүн юм тэгэхлээр хэд хэдэн жүжиг тайзнаа тавьж үзээд сүүлдээ бичигч ч болж үзэж энэ завсар мөн л хэд хэдэн ном бичиж туршиж үзлээ. Ер нь ингэж туршсаар яваад ч чигээ ололгүй өнгөрөх бий гэж бодох юм» гэж нөхөр Л. Ванган ярьдаг юм. Ингэхлээр би нөхөр Л. Ванганы «Жирийн хүмүүс» хэмээх жүжиг кино зохиолын эмхэтгэлийн редакторын хувиар хэлэхэд Л. Ванганы тууж, өгүүллэгүүд нь тайзны хошин шог жүжиг, үзэгдлүүд болж болох хүртэцтэй өвөрмөц талуудтай байгааг бодоход Л. Ванганы зохиолын уул үндэс нь шог хошин жүжгийн бат бэх суурьтай гэж үзэж болно. Л. Ванганы зохиолууд зөрчилтэй гунигтай үйл явдлын зэрэгцээгээр шог хошин явдлууд хослон явдаг нь уул зохиолчийн өвөрмөц хэлбэртэйнх мөн. «Жирийн хүмүүс» гэдэг энэ эмхэтгэлд орсон Ванганы зохиолууд бол дадлагажиж ирсэн үеийнх нь авч аль ч зохиолыг нь үзсэн мөн л зохиолчийн өнөө хошин шог өвөрмөц чанарууд нь дагасан хэвээр гэдгийг уншигч бүхэнд анхаарагдах нь лавтай биз ээ.

	Онцлон дурдахад Л. Ванган нягтлан бодож боловсруулан бичих хатуу горим дэглэм тооцоотой нь сонин байна. Тухайлбал жилийн нэг жүжиг юм уу кино зохиол заавал хийх, үүнээсээ илүү ч үгүй дутуу ч үүнийгээ болбол чанартай хийх зүтгэл тооцоотой байдаг нь бичсэн зүйлийн он дарааллаас илэрч байна. «Эмч нар» 1952 онд, «Майга бор» 1953 онд, «Тожоо жолооч» 1954 онд, «Урагшлах замд» 1955, онд «Худалдагчийн зүүд» 1956-онд, «Сэрэлт» 1957 онд, «Салхины амт» 1958 онд, «Хувиа бодогч» 1956 онд, «Түмний нэг» 1960 онд, «Түмний нэгийн» хоёрдугаар анги 1961 онд, «Арвай хээрийн талд» 1962 онд, «Тамирын бэр» 1963 онд, «Хүний мөр» 1964 онд, «Жирийн хүмүүс» 1965 онд, «Эзэд» 1966 онд тус тус бичигдсэн гэхэд хангалттай нотолгоо биш үү?

	Мөн өгүүллэгүүдийн ч он дарааллыг аваад үзсэн мөн л иймэрхүү байдалтай байна. Үүнээс дүгнэлт хийхэд үзэг цаасаа золгуулахаасаа өмнө төлөвлөж нягтлан бодох гэдэг тун ч учир холбогдолтой байдаг байна. Нөхөр Ванганы бичсэн хугацааг бодсон хугацаатай нь харьцуулан үзвэл бодсон хугацааныхаа тун ч ялихгүй зай цагийг нь эзэлж байх юм. Ингээд бодоход өөрийн өгүүлэх нь бас хийсэн бүтээсэн нь «Утга зохиол урлаг» сонинд өөрийн нь бичсэн «Эрэл ба олз» хэмээх өгүүлэлтэйгээ яв цав нийцэн тохирч байгаа мэт санагдана.

	 

	Д. Тарваа

	 

	 


 

	Гурван бүлэгт, дөрвөн үзэгдэлт драмын жүжиг

	 

	ҮЙЛЧЛЭГЧИД:

	 

	Суурь — Машин мал аж ахуйн станцын дарга. Нас 45

	Дэжээ — Суурийн эхнэр. Нас 37.

	Цэдэвээ — Суурийн хүү. Нас 12.

	Жамц — Станцын ерөнхий механик. Нас 38.

	Болдоо — Жамцын хүү. Нас 10.

	Мэндхүү — Станцын нягтлан бодогч. Нас 40.

	Сономханд — Мэндхүүгийн эхнэр. Нас 32.

	Гочоо — Мэндхүүгийн хүү. Нас 15.

	Энхээ — Зэргэлдээ аймгийн зэрэгцэн нутаглаж буй «Туг» нэгдлийн дарга, суурийн хуучин танил. Нас 30.

	Аймгийн намын хорооны товчооны гишүүд болон бусад оролцогчид.

	 

	(Үйл явдал манай хангайн бүсний нэг аймагт эдүгээ үед болж буй үйл явдал бөлгөө)

	 

	
НЭГДҮГЭЭР ҮЗЭГДЭЛ

	 

	Суурийн гэр. Дотор нь ор, стол, сандал, хүлээн авагч зэрэг эдлэлүүд байна. Хөшиг нээхэд Цэдэвээ орон дээр ном барин хэвтэнэ. Гаднаас Болд орж ирнэ.

	Болдоо — Цэдэвээ танайхан бий юү?

	Цэдэвээ — Бий, бий. Чи юмаа орон доор нуучих. Өөрөө тэр ширээн дор ороод нуугдчих. (Сономханд орж ирнэ ээ)

	Сономханд — Дэжээ өвгөөн хоршоо онгойсон харагдана явъя. Хүүе чи бетоноо аваач.

	Дэжээ — Бетоноор яах нь вэ

	Сономханд — Сүү авахгүй юу.

	Дэжээ — Цэдэвээ миний хүү бос. Бетоноо ав, хоршоонд очъё.

	Цэдэвээ — Ээжээ би номоо уншаад байж байя аа

	Дэжээ — Бос миний хүү.

	Цэдэвээ — Үгүй ээ! Ээжээ би гэрээ сахиад хэвтэж байя аа.

	Сономханд — Гэрээ сахиж байя гэнэ шүү. Юун чавганц зантай золиг вэ.

	Дэжээ — Манай энэ чинь нэг хэвтчихээрээ бүүр сүүж нь хугарчихсан юм шиг босдоггүй юм.

	Сономханд — Манай Гочоо бол гэрийн бараа харна аа бүүр холоо хэвтэнэ.

	Дэжээ — За явъя. Миний хүү аав нь удахгүй ирнэ шүү. Цайгаа халаагаарай. (Дэжээ Сономханд хоёр явна)

	Цэдэвээ — Ээ сүүж нь хугарсан юм шиг гэнэ шүү. Өөрснөө гэрээсээ ганц минут гарахгүй байж (Дэжээ ирнэ)

	Дэжээ — Ээ, ухаанд нь ухна үхсэн золиг. Ээж нь торон саваа мартчихаж. (Дэжээ явна)

	Цэдэвээ — За яваад өгсөн шүү

	Болдоо — За яах вэ Гочоог дуудах уу?

	Цэдэвээ — За тэгье. (Гочоо ирнэ)

	Гочоо — Найзуудаа, яваад өглөө. Юмаа хийцгээе. (юмаа үзэж), Болдоо чи хэтэрхий бага эсгэсэн байна шүү. Аягүй бол үүнд чинь бид гурав багтахгүй шүү дээ.

	Болдоо — Болиоч дээ нөхөр минь. Олдсон даавууныхаа хирээр эсгэсэн нь энэ шүү дээ.

	Цэдэвээ — Болно оо болно. Хоёр нь хоёр талаар нь хэвтээд, нөгөө нь хойд талаар нь хэвтээд л болно шүү дээ.

	Гочоо — Үгүй ерөө. Гал тогоогоо хаана тавих юм бэ? Багтахгүй шүү дээ.

	Болдоо — Болно оо болно. Тээр жил аав бид хоёр явж байхдаа гадаа гурван чулуу тавиад л болоод байсан юм.

	Цэдэвээ — (Юмаа үзэж) аяга гурав. Халбага гурав. Сэрээ гурав. Хутга нэг. Хүүш Болдоо Болдоо энэ хоёр ууттай юм чинь юу юм бэ.

	Болдоо — Наадах чинь цай давс байхгүй юу.

	Цэдэвээ — Ай цай давс. Пөөх энэ муухай хар сав чинь юу вэ?

	Болдоо — Наадах чинь манай тогоо байхгүй юу.

	Цэдэвээ — Мань Болд чинь ер нь догь бэлдсэн байна шүү. 

	Болдоо — Хүүхдүүдээ би нэг юм мартчихаж. Чүдэнз Чүдэнз.

	Цэдэвээ — Тэр болно оо. Хүүхдүүдээ нэг хайрцаг чүдэнз болох уу?

	Гочоо — Болно оо болно.

	Цэдэвээ — Бид нар хэд хоног явах вэ.

	Гочоо — Хүнс хоолны бололцоогоор бол 3 хоногоос хэтрэхгүй гэж байгаа.

	Цэдэвээ — Ер нь бидний мөнгө хэд хүрч байгаа вэ?

	Гочоо — Цаасан төгрөг нь тав. Задгай мөнгө нь зургаан төгрөг 75 мөнгө. Бүгдээрээ 11 төгрөг 75 мөнгө гэж байгаа.

	Цэдэвээ — Тэгвэл энэ чинь элбэг хүрэх нь байна шүү дээ.

	Гочоо — Холоо байна. Та нар бодоод үз л дээ. Нэг талх ямар үнэтэй билээ?

	Цэдэвээ — 3 төгрөг 40 мөнгө.

	Гочоо — Нэг сахар ямар үнэтэй байх вэ?

	Цэдэвээ — 2 төгрөг 50 мөнгө

	Гочоо — Нэг кг хоёрдугаар мах ямар үнэтэй байх вэ

	Цэдэвээ — 7 төгрөг хэдэн мөнгө.

	Болдоо — Хоёрдугаар мах бол 4 төг 50 мөнгө байдаг юм аа.

	Гочоо — Хүүш найзуудаа. Одоо дөнгөж төгрөг хэдэн мөнгө үлдэж байна шүү дээ. Яаж хүрэх юм бэ?

	Болдоо — Өө. Антай юм уу жимстэй газар явбал хэмнэлт гарч болно шүү дээ.

	Цэдэвээ — Ямар ан?

	Болдоо — Юу эс мундах вэ. Хэрэм, туулай, үнэг зөндөө.

	Цэдэвээ — Юугаар агнах юм бэ?

	Болдоо — Юугаараа? Аа би түүний чинь л санахгүй байна.

	Гочоо — Найзуудаа, манай энэ хутга олон янзын үүрэг гүйцэтгэнэ гээч. Бид очоод гурил хэрчинэ. Махаа хөшиглөнө. Ямар нэг ан дайралдвал биеэ хамгаалах зэвсэг байхгүй юу. Хүүш Цэдэвээ ямар нэг ан дайралдвал байна аа сэмээрхэн араас нь гэтэж очоод толгойг нь тас цавчаад хаячих зэвсэг байхгүй юу?

	Болдоо — Гочоо! Чи онгироо шүү, наадахаа аятайхан татаад аль.

	Гочоо — Үгүй ерөө. Та нараар дарлуулж байж татаж чадахгүй

	Болдоо — За бид хоёр чамаар дутахгүй.

	Цэдэвээ — Боль боль, та хоёр дандаа хэрэлдэж байх юм.

	Гочоо — Үгүй ээ ерөө. Та хоёр мөн их явна байх аа.

	Болдоо — Явна даа. Харж байгаарай. Цэдэвээ найзаа нааш ир. Цаадах чинь бид хоёрын дундын мөнгийг луйвардах гэж байгаа юм.

	Гочоо — Та хоёрын 7 цаас 20 мөнгөнд царай алдахгүй. Үүнийгээ ав.

	Болдоо — Бас урвагч шинжтэй гээч.

	Гочоо — Юу би урвагч уу? Би урвагч уу. (Зодолдоно).

	Цэдэвээ — Болиоч ээ. Ээж ирлээ. Хүүхдүүдээ юмаа хураагаарай.

	Болдоо — Хайрцагтай юмаа яах вэ?

	Цэдэвээ — Миний орон доор хийчхээд бушуухан гараач ээ.

	Дэжээ — (орж ирэн) За, ямар юмаа хийж чи номоо уншиж байгаа хүүхдийг уруу татаад байгаа юм бэ, 

	Болдоо — Үгүй ээ. Танай хүүхэд чинь...

	Дэжээ — Чи байз. Манай хүүхэд чамайг явчихаа вэ.

	Болдоо — Миний хайрцагтай хамаг тоглоомыг авчхаад өгөхгүй байна. Тэр орон доогуур байна.

	Цэдэвээ — Чиний энэ хөсрийн новшоор чинь би яах юм. Чи үүнийгээ аваад яв.

	Дэжээ — Пээ ямар муухай сав суулгаар тоглодог хар золигууд вэ. Хог дээрээс түүсэн новшоо айлын гэрт оруулаад. Түргэн наадахаа аваад зайл, 

	Болдоо — Хог юм уу? Хоршоонд байхгүй ховор тоглоом ч байгаа юм шүү.

	Дэжээ — Юу юу гэнэ ээ. Жамц механикийн энэ цүдгэр хөх хийхгүй хэрэг, хэлэхгүй үггүй хар золиг шүү. Хэлэх захирах эхгүй болоод ингэж задарч байдаг юм байх аа (Суурь ирнэ)

	Суурь — За чи юу болоод дуу чинь хангинаад байна даа?

	Дэжээ — Жамцын энэ цүдгэр хөх, нягтлангийн Гочоо хоёр хүүхэд уруу татаад яасан дэггүй золигууд вэ? Уржигдар Цэдэвийг гол руу дагуулж явсан гэнэ. Өчигдөр хог ухаж өнжсөн. Чи ер нь эдний хэн хэнд нь хэлчихэд яадаг юм.

	Суурь — За Дэжээ минь аяар аяар. Амьтан хүн юу гэж бодох юм билээ.

	Дэжээ — Юу л гэж бодвол бодог. Үр хүүхдээ хүмүүжүүлэх чинь эх эцгийн үүрэг юм байгаа биз дээ.

	Суурь — Дэжээ минь дуугаа татаж үзээч. Би чинь энэ станцын дарга юм уу эсвэл эхнэр хүүхдийн тулга тойрсон хэрүүл ундраагч юм уу?

	Дэжээ — Чи ер нь дарга шүү л санаатай юм бол хэн хэнд нь хэлчихэд яадаг юм.

	Суурь — За хүний хүүхэд яаж ч бай манд ямар хамаа байна даа.

	Дэжээ — Чинийхээр бол хүний өөрийнхгүй ингэж задарч байх хэрэг үү?

	Суурь — Дэжээ минь чи өөрийгөө л мэд. Өөрийнхөө хүүхдийг хичээ. Хүний хүүхэд толгойгоороо хөл хийнэ үү манд ер нь ямар пад байна аа.

	Дэжээ — Жамц нь өдөрт гэртээ байхгүй болохоор, Болд нь зүгээр зэрлэг гөрөөс шиг болчихсон юм. За энэ Сономханд ч гэсэндээ Гочоогоо дандаа л өөгшүүлж байх юм 

	Суурь — Ямар гайгаар эднийтэй нэг байшинд оров оо, санаа амар ганц ганц гэрээрээ байсан ч болоосой.

	Дэжээ — Чи ер нь агдаж сандрах дээрээ заавал буруу замыг нь олох хүн юм аа даа, гурван айл нэг нэг хүүхэдтэй ингэж байна гэдэг чинь амьтны доог шүү дээ. Хэрвээ гурав гурван хүүхэдтэй болчихсон бол яана аа?

	Суурь — Тэгсэн бол би ч өдийд цусны даралтаар үхчихсэн байх аа.

	Дэжээ — Ээш чи минь битгий үхэж үзээч дээ муу хүү бид хоёрыгоо орхиод үхнэ гэдэг чинь...

	Суурь — Энэ хүүхэд гэдэг улс даа мөн хэцүү амьтад, өсгөх торниулахын бүх зовлонг өнгөрлөө. Одоо тэгэхэд бас л... үгүй зүгээр багын шигээ нэг хөхөө хөхчихөөд л санаа амар унтаад байдаг ч болоосой доо.

	Дэжээ — Эш Суурь минь дээ, чиний тэр даргалж шийдэж байдаг трактор комбайн чинь хэчнээн нарийн техник ч гэсэн амьд хүн гэдэг чинь....

	Суурь — За за больё больё. Манай авгай чинь ер нь сүрхий философич юм байна.

	Дэжээ — Өвгөөн энэ Цэдэв чинь ангийн хорхойтой амьтан болно шүү дандаа л ан ярьж байх юм.

	Суурь — За болж болж. Албал идчихээд л, үгүй бол хоосон явж байг. Над шиг л станцын дарга нэр зүүчхээд өөрөө ч амарсан юмгүй, бусдыг ч амраахгүй...

	Дэжээ — Чи ямар өөрийнхөө хүслээр яваа биш дээ хө.

	Суурь — Нээрээ ч тийм дээ. Улс тэг л гэвэл аргагүй л юм даа. 

	(Сономханд орж ирнэ)

	Сономханд — Дэжээ танайд нэг машинтай хүн ирлээ.

	Дэжээ — Тэр чинь хэн байдаг билээ дээ. (Энхээ орж ирнэ)

	Энхээ — За сайн байцгаана уу?

	Дэжээ — Ойрдоо үзэгдээгүй энэ дарга чинь манай үүгээр яаж ирэв ээ.

	Энхээ — За таныг ч бараг тэгж хэлэх болов уу гэж бодож явсан юм аа.

	Дэжээ — За Дулмаа... Цаадуул чинь сайн уу?

	Энхээ — Сайн л байх даа. Би гэртээ очоогүй их удаж явна шүү.

	Суурь — Чи хаанаасаа хаа хүрч явна.

	Энхээ — Улаанбаатараас газар дөтлөөд танай энэ аймгийн нутгаар дайрч явна.

	Суурь — За тэгээд хотоор сонин юутай вэ дээ.

	Энхээ — За даа сонин ч юмгүй дээ. Баяр наадам л сайхан болж өнгөрлөө дөө.

	Суурь — Намрын ажил тулчхаад байхад баяр наадам гэж явж байдаг их л уужуухан дотортой дарга юм даа.

	Энхээ — Улсаас үз гээд байхад үзэхгүй ч байлтай биш дээ.

	Суурь — Улсаас үз гэсэн юм бол чи ч аргагүй л мандаж яваа дарга юм даа.

	Энхээ — Мандах ч гэж дээ. За танай үүгээр бороотой юу.

	Суурь — Зоволтгүй хө. Энэ жил хааяагүй сайхан шүү. Би сая өөрийнхөө нэгдлийн тариагаар орохдоо танайхны наагуур гарсан. Танай тэдний тариа ч манай эднийхээс хавьгүй өндөр ургасан харагдаж байна билээ.

	Энхээ — Хүний юм арай илүү харагдана шүү дээ. Суурь гуай.

	Дэжээ — Манай Суурь өнөө чиний тарвага долоо. Минийх долоохон гэдэг үлгэрээр орж байх шив дээ.

	Суурь — За чиний ажлын амжилтын төлөө. Ноднин чи ажлаа лут амжуулсан юм биз дээ.

	Энхээ — Лут ч гэж дээ тариалах талаараа бусдаасаа арай түрүүлээд эхэлчихсэн юм. Түүнээс биш энэ жилийнхийг бодвол ноднингийнх ч юухан байх вэ дээ.

	Суурь — Энэ жил ч тэгвэл бүүр талийлгаж өгч л дээ.

	Энхээ — Санаа ч их л дээ даанч чадал...

	Суурь — Чадал гэж танайд чинь нөгөө Бугатын станц үйлчилдэг биз дээ тэдний техникийг л оруулчих.

	Энхээ — Манай Бугатын станц чинь шинэхэн байгуулагдсан, тохижиж амжаагүй, бас голын хоёр талд болохоор жаалхан тасархайтаад байх юм.

	Суурь — Чи ер нь тийм бэрхшээл байх тусмаа л ажлаа сүрхий амжуулдаг золиг юм даа.

	Энхээ — Амжуулах ч гэж дээ ихэнх нь мал бригад шүү дээ тэгээд энэ хоёрыг чинь зөв хослуулж чадахгүй хооронд нь бүүр тэлээ хурга шиг...

	Суурь — Даруу заан гэж мөн хэцүү юм даа, чи тэгвэл нөгөө хоёр эхнэртэй юм уу, гутал нь хавчсан юм уу гэлээ гэдэг шиг зовж яваа хүн шив дээ.

	Дэжээ — Эхнэр гэхээс Дулмаа манайхаар нэг ч ирэхгүй хүн юм аа даа. Та нар ийм ойрхон байж манайхаар нэг ирэхэд яадаг юм бэ? Муу Дулмаатайгаа уулзаж нэг сайн хууч хөөрөх юмсан гэж бодох юм.

	Суурь — Ёстой ёстой, энүүхэн хооронд өөр юу байх вэ дээ. 70 гаруйхан км газар шүү, үгүй тэгээд намрын ажлын дараагаар бид танайхаар нэг очно оо. 

	Энхээ — Очоорой, очоорой. Би удахгүй нэг төв ороод ирнэ. Тэгээд суурин байх байх. Хэдүүлээ нэг уулзаж тухтай ярилцацгаая. За би явъя явъя үг олдож үхэр холдоно гэгч болж байх шиг байна.

	Дэжээ — Ганц ирчхээд жаалхан суу л даа.

	Суурь — За замдаа сайн яваарай.

	Дэжээ — Аль вэ Сономханд аа үүнийг балгачих!

	Сономханд — За би ямар ууж чадах биш дээ.

	Суурь — Чадах биш гэнэ шүү балгачхаж л байгаа харагдаж байх чинь билээ.

	Энхээ — За том тохилог станцын дарга минь муу дүүдээ тусална шүү дээ.

	Суурь — За за чамд надаар туслуулаад байх юу л байв гэж дээ.

	Энхээ — Муусайн машин техникээ засуулахаас эхлээд юу эс мундах вэ дээ.

	Суурь — За за чамд би л туслахгүй бол өөр хэн туслах юм бэ (Энхээ явна)

	Сономханд — Дэжээ өвгөөн. Энэ чинь хойд аймгийн залгаа «Туг» нэгдлийн дарга уу?

	Дэжээ — Тийм ээ. Урьд хотод манай Суурийн удирдлагын дор ажилладаг байсан юм. Ер нь сайн залуу гэж ярьдаг юм шүү.

	Сономханд — Мөөн. Мөн Улсын баяр наадмаар уригдсан тэргүүний дарга нарын нэг нь байдаг байжээ хөөрхий. Манай аймгаас улс амьтан явсан л байдаг байх даа. 

	Дэжээ — Чухмаа чухам. Манай Суурь Мэндхүү хоёрын ажил өөдгүй болоод л, ингэж суудаг байх даа. Амьтан хүн чинь яваад л ирээд л байх юм.

	Сономханд — Ноднин жил ч тааруу л нэг өнгөрсөн дөг өө, харин энэ жил ч горьдлоготой л юм шиг дуулдах юм байна шүү.

	Дэжээ — Далимд нь хот ороод хэдэн муусайн ах дүүтэйгээ уулзаад ирвэл аштай юу.

	Сономханд — Хэлээд яах вэ. Үгүй хэлээд яах вэ гэнэ шүү. Би бүүр давуулах нь ээ. Ха ха ха

	Дэжээ — Чи бид хоёрыг амьтан хүн дуулчихвал энэ хоёр авгай чинь өвчин тусчихаж гэж санана байх даа. Ха ха ха (Мэндхүү орж ирнэ)

	Мэндхүү — Чи энд элэг чинь хөшиж суудаг. Тэнд нэг данхтай цайны элэг нь хөшөөд бүүр хатчихлаа.

	Сономханд — Элэг нь хөшөөд хатах нь ч юу билээ дээ. Миний өвгөн цайгаа уув уу?

	Мэндхүү — Хатчихсан юмыг чинь юуг нь уух юм бэ.

	Сономханд — Та хоёр чинь миний хойноос сүүдэр шиг дагаад юу болчхов оо.

	Мэндхүү — Хоноц хоноцдоо дургүй, хонуулсан айл хоёуланд нь дургүй гэдэг болох нь ээ.

	Дэжээ — Цэдэв нь хаачсан бэ? 

	Гочоо — Гадаа шороо ухаад л сууж байна билээ.

	Сономханд — Миний хүү. Та нар чинь цонхны дор юуны 11 төгрөг яриад байв аа.

	Дэжээ — Эд нарт чинь юуны төгрөг мөнгөний яриа байдаг билээ. 

	Цэдэв — Ээжээ юун төгрөг мөнгө вэ?

	Дэжээ — 11 төгрөгийн л яриа байна. Гочоо чамайг л ярьсан гэж байна

	Гочоо — Юу би тэгж хэлээгүй шүү. 

	Болдоо — Аа Тийм. Нэг талх. Нэг ёотон. Нэг кг хоёрдугаар мах аваарай гэж аав над...

	Гочоо — Биш ээ биш

	Болдоо — Мөн дөө мөн. Тийм гурван юм аваарай гэж аав надад 11 төгрөг өглөө гэж би ярьж байгаагүй юу.

	Мэндхүү — Болд аргагүй. Аавын ганц түшиг. Юмаа оёно, хоолоо хийнэ, ажил сурлага сайтай аминдаа арчаатай эр ээ.

	Сономханд — За харья. Энэ эцэг хүү хоёрын хоолыг хийж өгөхөөс дөө.

	Суурь — Мэндхүү чи сууж байгаарай! Явъя

	(Жамц орж ирнэ)

	Болд — Аав аа та хоолоо идсэн үү?

	Жамц — Аав нь гэрээрээ ороогүй л явна. Миний хүү ямар хоол хийгээ вэ.

	Болдоо — Мах чанасан.

	Жамц — Яагаа вэ залхуу нь хүрээ юү?

	Болдоо — Завгүйдээд л...

	Мэндхүү — Эд нар тун завгүй байдаг улс

	Суурь — Жамц аа тэр ирсэн цистернтэй шатахуун илүү болж таарч байна уу.

	Жамц — Би барагцаалж бодож үзсэн. Өнөөдрийн энэ байтугай уржигдрын ирсэн хоёр цистерн ч илүүдээд байгаа юм.

	Суурь — Тэгвэл энд дэмий зогсоогоод яах вэ. Баруун тийш нь Цахирын станц руу явуулчихъя даа.

	Мэндхүү — Тэгье тэгье. Таныг ингэж шийдлээ гээд би очоод хэлчихье.

	Суурь — Намайг шийдлээ ч гэж дээ. Та нар өөрсдөө юу гэж бодож байгаа юм.

	Мэндхүү — Би бодож үзсэн дээ тэгээд цас зуд юу болоо билээ ихэнх машинууд маань шинэ хүчээ аваагүй л гэж бодсон юм гээд дарга нар өөрсдөө л...

	Суурь — Жамц аа! Машин тракторынхоо банкийг дүүргэж аваад амтай сав бүхнээ дүүргээд авбал яана бэ.

	Мэндхүү — Заа өөрсдөө л мэдэцгээ. Над ер пад алга байлаа л бол байлаа. Харин дараа нь өөрсдөө л...

	Суурь — Авна байгаа Жамц аа авна байгаа

	Жамц — За яах вэ. Ирэх хаврын пааранд запас болгохоос.

	Мэндхүү — Тэглээ ч гэсэн дээ. Ирэх хавар чинь ямар хавар болоо билээ. Цас зуд. Урьд бишгүйдээ л шатахуунаар саатаж байсан байх аа. 

	Суурь — Мэндхүү чи тооцоог нь бодоод юүлээд авчих.

	Мэндхүү — Тэгье тэгье. Юм ер нь хашир нь дээр байх аа (явна)

	Суурь — За механик минь техник техник, энэ жилийн ургацын сайхныг хэлэх үү, шатахууны хангалттайг ч хэлэх үү. Одоо ч нэг бүх нөхцөл ч бүрдээд байна шүү.

	Жамц — Би ч техникийн талаар ч нэг их саатахгүй байх гэж бодож байгаа шүү.

	Суурь — Чи ер нь юу бэлтгэж байна?

	Жамц — Нэгдлүүд дээгүүрээ ороод хүн техник хоёрынхоо хуваарийг хийчхээд ирье гэж бодож байна шүү.

	Суурь — Зөв зөв, чи ер нь өнөө орой яв, миний 69- өөр тойроод ир.

	Жамц — За за (Явна)

	Суурь — Энэ намар уу, за гайгүй дээ, энэ намар намайг сүүл барина гэж бодож байгаа улсын ёстой нэг горьдсон сэтгэлийн хохь болно байх аа. 

	Дэжээ — Өвгөөн, Энхээ чинь тэргүүний нэгдлийн дарга гэж баярын зочноор уригдаж очоод буцаж яваа хүн гэнэ ээ. 

	Суурь — Хэн тэгж байна?

	Дэжээ — Манай Сономханд л ярилаа шүү.

	Суурь — Чиний энэ найз авгай чинь ер нь Сономханд юм уу? Сонорханд уу? Ээ гэгээн минь ээ. Тэргүүний шалгарсан улс гээд л баяр наадмаар хотод уригддаг нэг шинэ маяг гарч дээ. За гайгүй ч хэвтэнэ ээ дээ. Гарцаагүй болгоно доо.

	Дэжээ — Ишш Суурь минь. Мөндөр орчихвол яана даа, Суурь минь

	Суурь — Мөндрөө... Тэнгэрээс орсон мөндөр миний ажлын удирдах арга барилтай ер хамаа алга.

	 

	Хөшиг

	 

	
ХОЁРДУГААР ҮЗЭГДЭЛ

	 

	Тайз. Суурийн байшингийн гадаад байдал. Хүүхдүүд жижиг майханд шуугилдан тоглоно.

	Сономханд — Уухай даа миний хоёр хүү ингээд л гаднаа, тоглож байхгүй юү.

	Дэжээ — Эртээр тэр олон хоногоор гадуур тэнэх ажлыг лав энэ муу Жамцын хөх л санаачилсан даа. Айхавтар муу золигийг.

	Сономханд — Тэр ч бүүр гарцаагүй дээ.

	Дэжээ — Эртээр чи яаж мэдэв ээ. Тэгээгүй бол бүүр алдаж дууслаа шүү.

	Сономханд — Ер ер, үгүй Дэжээ... (орно. Болд ирнэ)

	Цэдэвээ — Ёо ёо хэн бэ?

	Гочоо — Аа Болд. Чамайг оруулахгүй ээ

	Цэдэвээ — Болдоо ор ор! Болдоо чи буцаж ирэх үү?

	Болдоо — Үгүй ээ найз нь завгүй байна. Одоо аав ирнэ.

	Гочоо — А боль боль. Чамаар бид хоёр ер дутахгүй. 

	Болдоо — Та хоёр ингээд л эхэлдэг шүү. Дараа нь би муу нэрийг нь хүлээдэг болохоос биш.

	Гочоо — Яваа яв!

	Болдоо — Гэрийнхээ хаяанд шороо ухаж тоглодог нас ч өнгөрсөн байх даа дүү нар минь

	Гочоо — Юу гэнэ ээ чи (очно)

	Цэдэвээ — Болио боль. Та хоёр дандаа хэрэлдэж зодолдож хамаг ажил нурааж байдаг.

	Болдоо — Танай ээж та хоёроос болоогүй бол Цэдэвээ бид хоёр аль хэдий нь яваад ирчихсэн байхгүй юу.

	Гочоо — Тэгээд би ховлосон болж байгаа юм уу. (зодолдоно)

	Цэдэвээ — Аав ирлээ (Суурь, Жамц хоёр ирнэ).

	Суурь — Дэжээ айргийн аяга аваад өгөөрэй хө.

	Дэжээ — Үгүй чи хоолоо идэхгүй юм уу?

	Суурь — Үгүй үгүй. Юун хоолтой мантай... Байна уу? Байна уу? Тээлийн станц. Тээлийн станц... Та хоёр эндээс холдоод өгөөч. Байна аа. Тийм ээ би Суурь байна, Байна уу? Улаанбаатар байна уу? Аа... Үгүй та замаас нь битгий үймүүлээд байгаач. Юу. Газардаагүй ий. Тариа энэ жил өндөөр... Тантай яриагүй гэнэ үү. Тэгээд хэнтэй... Байна аа дарга аа. Би Суурь байна. Аа наана чинь бас нэг газар мазар гээд. Аа за за. 

	Дэжээ — Цэдэвээ. Цэдэвээ!

	Суурь — Одоохон за, за. Хүүе чи битгий багалзуурдаад байгаач. Төөрчихсөн юм шиг хаашаа улс вэ. Байна байна за за явуулъя. 

	Сономханд — Гочоо Гочоо! Чи түлээ оруулаад ирээч. 

	Суурь — Тийм ээ... Хөөе. Та нар хол очиж багалзуурдаач. Ийм хун галуу шиг улсын чинь дунд яаж ажил хийдэг байна аа. Би дээ эд нараас л болж нэг цусны даралтаар... байна байна. Тариа хураалт уу. Хугацаандаа эхэлсээн. 3 хонож байна. Ургац гоц сайхаан дарга аа. Бий бий. Хүрнэ ээ хүрнэ. Техник үү? Нийтдээ сайн. Ихэнх нь шинэ. Өчигдөр нэг. С. 6 ялихгүй саатсан одоо зүгээр. Механик Жамц туж дагаж явна. 1200 га тийм ээ. 70% нь улаан буудай. Бусад нь будаа. Битгий зов дарга аа. Энэ жил найдаж болно шүү. Энд бороогүй тийм,.. манайхаас хойш хэдэн хоног үер орсон сурагтай. Тийм манайх уу Хандгайтын Гэрэл нэгдлийг... Тээлийн зам, Цахир хөндийн хүч, дунд бэлчээрийн Хөгжих энэ дөрөв. За дарга аа баяртай баяртай.

	Жамц — Хэн бэ дарга аа Улаанбаатар уу?

	Суурь — Лхагва гуай өөрөө. За төв ч гэсэн амьсгаа нь дээгүүр л байгаа бололтой.

	Жамц — Нөгөө голоо ч угсарчихсан. 8, 6 маань ч ажиллаж эхэлсэн.

	Суурь — За болж. Чи Цахирын хөндийд хонов уу?

	Жамц — Тэглээ.

	Суурь — За айраг уу. Сайн юм идэж ав. Миний тэргээр яваад бензин хийлгэчхээд ир. Би контороор очоод ирье. Мэдээ гаргуул.-х хэрэг гарах нь. Тэгээд хоёулаа Хандгайтын тариа хүрнэ шүү. Дэжээ Дэжээ.

	Жамц — Болдоо! Болдоо

	Болдоо — Юу гээв ээ ааваа.

	Жамц— Миний хүү хариад жаахан идэх, юм бэлдээдэх аав нь хөдөө ягна.

	Болдоо— Ааваа та хаашаа явах гээв.

	Жамц— Аав нь Хандгайтын тариа орно (Жамц явна. Сономханд хүүхдүүдтэй ирнэ).

	Сономханд— За миний хүүхдүүд ингээд тоглож байгаарай.

	Дэжээ — Миний хоёр хүү битгий холдоорой.

	Г очоо — Мэдлээ

	Болдоо — Орж болох уу.

	Гочоо— Болохгүй болохгүй

	Цэдэвээ — болно оо болно нааш ир. 

	Болдоо — Бид гурав ингээд л ойд очоод майхнаа шааж орхиод баривал мөн сайхнаа.

	Гочоо — Тээр. Энэ л ирэхээрээ дандаа хэрүүлдэж байдаг юм. Яв яв.

	Болдоо — За яах вэ. Бидний зорилго нэгэнт нурснаас хойш та хоёр мөнгөө эргүүлээд ав.

	Г очоо — Миний 4 төг 50 мөнгийг өгнөө хэрэгтэй.

	Болдоо — Май.

	Гочоо — 20 мөнгийг нь...

	Болд — Май, май. Цэдэвээ найзаа чиний 4 төг 20 мөнгө.

	Цэдэвээ — Наанаа байж байг аа найзаа.

	Болдоо — Ав л даа. Би аягүй бол аавтай тариа руу явж магадгүй шүү.

	Цэдэвээ — Миний найз наанаа хадгалаад байж бай.

	Гочоо — Цэдэвээ. Чи нааш ир. Мөнгөө аваа ав. Цаадах чинь үрчихнэ шал дэмий.

	Болдоо — Би дэмий юу. Чи ямар вэ. (зодоон)

	Суурь — Чи бүүр гудамжийн согтуу зодооч шиг ингэж байдаг бий. Хүний дэггүй хүүхдүүдэд тархиа хагалуулах гээ юү.

	Цэдэвээ — Би зодолдоогүй.

	Суурь — Саяных чинь зодоон биш юу вэ.

	Дэжээ — Чи чинь юу болоод байна? Миний хүү зодолдоогүй байлгүй. Аль вэ ор миний хүү. Чи хаашаа амьтан бэ?

	Суурь — Харав уу наадахаа нүүр, хувцас байж байгааг нь. Битгий гэрээс гаргаарай. Ор чи (явна)

	Болдоо — Ааваа (гээд ухаан алдаж унана)

	Дэжээ — Яадаг билээ. Яваач ээ. Тархийг нь хага цохичхож.

	Сономханд — Яадаг билээ. Мэндхүү, Мэндхүү (Мэндхүү ирнэ. Хүүхдийг дамжлан орно)

	Мэндхүү — Цэдэвээ хүү минь наашир. Эмчид очоод ир? (Цэдэвээ явна)

	Сономханд — Мэндхүү минь яана аа. Манай өнөөх цохичхож гэнэ яадаг билээ.

	Мэндхүү — Харин тэгж гэнэ ээ. Манайд марль зарль бий юу. Үгүй чи төмпөнд ус хийгээд ирээч. (Хоёулаа орно.)

	Гочоо — Одоо яадаг билээ. Тэгж толгойг нь хагална гэж бодоогүй юм сан. (Эмч ирнэ). Ээ балар аа балар. Би одоо үхжээ. (гээд явна). За тэр аав нь ирлээ. Би одоо яана аа. (нуугдана)

	Жамц — Болдоо Болдоо

	Дэжээ — Жамц аа хүүгийн чинь тархи. Хагалчхаж

	Жамц — Юу (орно)

	Гочоо — Одоо ч бүүр баларсаан. Аягүй бол аав Жамц гуай хоёр хэрэлдэнэ. Аягүй бол зодолдоно.

	Жамц — Эмч ээ! Яадаг билээ.

	Эмч — Гэр мод тархинд нь тун лав орж. Тэгээд ядаж тун эмзэг газар нь цохиж л дээ.

	Жамц — Хүү минь одоо яах вэ?

	Эмч — Яах вэ дээ. Жамц гуай. Яаралтай аймаг оруулъя. Аягүй бол онгоцоор хот орж ч магадгүй.

	Жамц — Хэрэгтэй газар л бол хаана ч хүрсэн яах вэ?

	Эмч — За Жамц гуай минь тун мэдэлтэй яваарай. Тархи мэдрэлд нь үлдэц тогтоно. Тэгээд юу ч болж магадгүй шүү.

	Жам ц — Одоо тэгээд яах билээ хүү минь?

	Эмч — Яах вэ та ч яв би ч явъя.

	Жамц — Явах нь яах вэ. Унаа яах билээ

	Эмч — Яагаа вэ энэ машинаараа хүргүүлээд л буцаачихъя.

	Жамц — Одоо тэгдэг л болж дээ. Ийм гай бас байдгаа (орно ухаан алдсан Болдыг тэвэрч гаръя ирснээ)

	За нягтлаан намайг ингээд явлаа гэж Суурь гуайнд хэлчхээрэй.

	Мэндхүү — Одоо бүүр хот орвол яана аа?

	Жамц — Яах вэ дээ. Энэ бид хоёрт чинь надаас өөр харж сахих хүн байх биш дээ хэ (Жамц явна. Араас нь Мэндхүү даган далд орно).

	Сономханд — Гочоо Гочоо гэж дуудан далд орно (Дэжээ гарч ирнэ).

	Дэжээ — За чи харж байна уу. Хэрвээ чи оролцсон бол яахаа мэдэв үү. 

	Цэдэвээ — Би оролцоогүй тэр хоёрыг салгах гэж байсан юм.

	Дэжээ — Дуугүй бай ор ор. (орно Мэндхүү ууртайгаар гарч ирнэ)

	Мэндхүү — Дээ чамайг даа би нэг... Хөөе Дэжээ манай өнөө хэргийн эзэн хаана байна. Дэжээ Дэжээ!...

	Сономханд — Хэргийн эзэн ч гэж дээ. Хэн нь хэнийгээ цохисон ч юм билээ чи яаж мэдээв?

	Мэндхүү — Чамайг даа би нэг арьсыг чинь хуулчихъя.

	Сономханд — Чи мөн хуулна байх аа. Гурван хүүхдийн гурвалжин зодоон болсон юм бол хэн н ч хэнийгээ зодсон байж магадгүй байх даа. Мэдэв үү чи (Сономханд орно Суурь гарч ирнэ)

	Суурь — Гэр Жамц хаачих нь вэ? Намайг хүлээхгүй.

	Мэндхүү — Аа та аймаг орох нь уу дарга аа

	Суурь — Юуны чинь аймаг Хандгайтын тариа орно.

	Мэндхүү — Дарга аа Жамц хүүгээ аваад аймаг, аягүй бол Улаанбаатар орох болсон юм байх аа. 

	Суурь — Энэ нар ажил хоёрын халуунаас болж чи солиорч байна уу? Эсвэл би баларч байна уу?

	Мэндхүү — Та байз л даа дарга аа Жамцын хүүгийн тархи нь хагараад доктор осолтой гэсэн юм байх шүү.

	Суурь — Тэгээд чи шийдчихэв үү?

	Мэндхүү — Яалаа гэж дээ тэр доктор чинь л..

	Суурь — Жамц тэгээд хэзээ ирэх юм бэ?

	Мэндхүү — Гайгүй бол аймгаас буцаж ирэх... Горьгүй бол хот орж эргэж сахих юм байхаа.

	Суурь — Ээ пад харла. Тэр механик чинь бидэнд хэрэг болох нь өнгөрчээ. Тэр бүдүүн зүрхтэй доктор чинь хаа байна.

	Мэндхүү — Хамт яваад өгсөн. Оройхон эргээд ирэх юм байлгүй.

	Суурь — Аа Улаан цу... цууямбуу...нэг бүдрэхээрээ ингэж үхлүүт бүдрэх гэж... Чи бид хоёр мөн таарав аа. Механик ч үгүй, доктор ч үгүй, унаа ч үгүй... хоёр биеэ гөлрөөд зогсож байдаг.

	Мэндхүү — Үгүй одоо яана аа дарга аа? Ажил ч уналаа даа яана аа?

	Суурь — Тэр ч гарцаагүй л дээ

	Мэндхүү— Машин техникүүд маань зогсчихвол яана аа. 

	Суурь — Тэр ч заавал даа...одоо зогсчихоод механикт элч ирүүлж байж ч магадгүй.

	Мэндхүү — Ажил ч бүүр уналаа шүү.

	Суурь — Тэр ч гарцаагүй болсон байх аа. 

	Мэндхүү — Үгүй тэгээд яах вэ дарга аа?

	Суурь — Юуны тухай?

	Мэндхүү — Механикийн тухай. 

	Суурь — Утас явуулах гэж үү?

	Мэндхүү — Тийм ээ механик өвдлөө. Ажил уналаа. Яаралтай арга хэмжээ авч өгнө үү ч гэдэг юм уу, аль эсвэл...

	Суурь — Төвд тийм мэргэжлийн сул хүн хаана байх вэ дээ. Дэмий хэдэн мөнгөний гарз л болно биз дээ.

	Мэндхүү — Дэмий нь ч дэмий л юм л даа, дараа нь эцсийн өдөр л....

	Суурь — Цаг тухайд нь төвд тавьж байсаан гэж үү?

	Мэндхүү — Арав хүрэхгүй үгэнд чинь гурав хүрэхгүй төгрөг л орно биз дээ...

	Суурь — За за тийм ч биз.

	Мэндхүү — Таны нэрээр явуулчих уу?

	Суурь — Үгүй одоо тэгж дээ... Юу...

	Мэндхүү — Ер нь огт больчих уу?

	Суурь — Үгүй үгүй явуулчих нь зөв, явуулчих...

	Мэндхүү — За за дарга аа (гээд гарч явна)

	Суурь — Хөөе хөөе. За за. (Дэжээ орж ирнэ)

	Дэжээ — Чи чинь яаж л байна даа.

	Суурь — За яачихаа вэ?

	Дэжээ — Чи өнөө муу Энхээд туслав уу? Өнөө муу жолооч нь ирээд явсан.

	Суурь — Даанч бололцоо нь болохгүй юм.

	Дэжээ — Тэгвэл ч яая гэхэв. Уг нь чи тусалбал туслах л хүний нэг шүү дээ.

	Суурь — Тэр хүн нь ямар хамаатай Нэгдэл нь гээч.

	Дэжээ — Тэгээд яагаа вэ дээ. Би ямар танил тал, амин хувийнхаа талаар хэлж байгаа биш, улсын хоёр албан байгууллага нь харилцаж байгаа болохоос.

	Суурь — Дэжээ минь чи миний хариуцаж байгаа ажил руу битгий ор.

	Дэжээ — За яадаг юм. Чамд хэлчихэд.

	Суурь — Бусдын хэрэг чамд ч, надад ч ер хамаа алга. Би дээрээсээ ирсэн удирдлагын шийдвэрээр ажилладаг заншилтай хүн. Өөр аймгийн, манай хариуцаагүй. Өөр аймгийн нэгдэлд туслах гэдэг бол надаас ахадсан асуудал. Чи мэдэв үү?

	Дэжээ — Туслах юм биш зээлдүүлэх юм шүү дээ.

	Суурь — За зээлдүүллээ ч гэсэн дээ. Аймгуудын хоорондын асуудлыг шийдвэрлэдэг хүн нь удирддаг байгууллага нь төвөөс зохих цагтаа шийдвэрээ өгдөг юм. Чи битгий зов.

	Дэжээ — За за болдоггүй л юм байж. Боль боль. Юун дүрэмтэй амьтан бэ.

	Суурь — Ер нь тэгээд тусална гэж бодъё. Дараа нь хэн намайг юугаараа гийгүүлэх юм. Туслах байтугай эргээд хөөднө гээч.

	Дэжээ — За битгий хэтрүүл дээ.

	Суурь — Хэтрүүлэх ч биш дээ. Хагас сарын дараа манайх хэрэв шатахуун дутагдаад ирэхээр энэ Мэндхүүгээс чинь эхлээд л хүйтэн жин тарих бий вий.

	Дэжээ — Мэндхүүгээс байдаг нь юу билээ дээ. Сайн нягтлан гэж ярилцах юм байх чинь билээ.

	Суурь — Зүгээр сайн нягтлан хөөрхий... Тэгэхдээ... Нягтлангаасаа давуу шатарчин хүн дээ.

	Дэжээ — Шатар тавьж ер харагдахгүй л юм байх чинь билээ.

	Суурь — Тавина аа тавина.

	Дэжээ — Хэнтэй.

	Суурь — Заримдаа надтай ч тавина.

	Дэжээ — Чамайг тэгээд хожих уу?

	Суурь — Бид хоёр ойрдоо гол төлөв дутуу орхиод л заримдаа хайн хийчхээд л байгаа юм.

	Дэжээ — Тэгвэл та хоёр чинь тэнцүү юм шив дээ (явна)

	Суурь — Тэнцүү гэнэ ээ. Тэгээд хоёулаа нэлээд төстэй гээч. Ийм хоёр хүн нэг дор байх нэг бол зуузай холбож давхисаар мандана. Үгүй бол өнөө багш намайг хөөгөөд би багшийг хөөгөөд гэж гэр тойрч давхидгийн үлгэр болж... (Энхээ орж ирнэ)

	Энхээ — Сайн байна уу Суурь гуай

	Суурь — Сайн, сайн байна уу?

	Энхээ — Манай нэг жолооч үүгээр ирэв үү? Өчигдөр гарсан юмсан байдаггүй шүү.

	Суурь — Саяхан буцсан байх аа. Чи дайралдсангүй юу?

	Энхээ — Би тарианы талбайгаас ирлээ. Тэд чинь буцаад очихгүй хаачдаг улс вэ?

	Суурь — Үгүй ээ хө Энхээ. Эндээс юм бүтээгүй шүү хө.

	Энхээ — Бүтээгээгүй ий? Танаас л гуйхгүй бол өөр би хэнээсээ гуйх вэ?

	Суурь — Энхээ минь болбол би туслалгүй яах ав. Чи миний зовлонг бас мэдэхгүй байна. Юу ч гэх юм, бэ дээ.

	Энхээ — Тэд нар чинь намайг хайгаад тийшээ явчихжээ.

	Суурь — Манайд шийдвэр гаргуулах гээд явчихсан л даа

	Энхээ — Тийм бол төвөөс шийдвэр иртэл нь юм авч байя. 

	Суурь — Би болдог сон бол чамаар ингэж гуйлгуулж байх уу даа.

	Энхээ — Юу нь болохгүй байгаа юм бэ? Би танд мөргөхөд ч бэлхэн байна. Жаахан юм өгнө байгаа.

	Суурь — Энхээ минь үнэндээ бололцоо нь хэцүү байна. Тэгээд бие манай нөхөд...

	Энхээ — Та л шийдчих тэгвэл...

	Суурь — Болохгүй, болохгүй Энхээ минь, зүгээр төвөөс шийдвэр ирвэл яая гэх вэ бага шиг юм өгөхийг бодъё. 

	Энхээ — Та таньдаг хүндээ өглөө гэж хэл ам гарна гэж айгаад, та бид хоёрын танил саад болоод байгаа юм биш биз.

	Суурь — Тэр хаанаас даа Энхээ минь.

	Энхээ — Тэгэхлээр аль нь ч гэсэн улсын ажил шүү дээ.

	Суурь — За чи бүр намайг гомдоох нь. Чи зүгээр тэр шийдвэр л манай руу түргэн ирүүлчих.

	Энхээ — За тэгье. Ирэнгүүт нь л хүн явуулна шүү баяртай.

	Суурь — Баяртай. Энэ борооны байдал ч болоогүй дэг ээ. Аргагүй л ажил хариуцсан хүн шиг шалж байна шүү золиг чинь. Тэгээд манай энэ Мэндхүү юмыг нэг түрүүлж үнэрлэх нь хэцүү золиг юм даа. Тэр нь тэгээд аминд тустай гээч.

	 

	Хөшиг

	 

	
ГУРАВДУГААР ҮЗЭГДЭЛ

	 

	Хоёрдугаар үзэгдлийн тайз хэвээр байна. Хөшиг нээхэд байшингийн гадаа Мэндхүү бодол болон сууна. Гаднаас Сономханд орж ирнэ

	Мэндхүү — За юм дуулдана уу?

	Сономханд — Байдаггүй ээ байдаггүй!

	Мэндхүү — Үгүй бас хачин юм аа. Жамцын хүү эмнэлэгт хэвтчихээд энэ хоёр нь ингээд ор сураггүй алга болчих гэж.

	Сономханд — Чи гайхаад л бай! Гайхаад л бай! Өдийд усанд унаад үхчихсээн.

	Мэндхүү — Өчигдрийн явсан морьтой хүмүүс ойр хавийн хад модыг нэгжээд юу ч олоогүй байх юм.

	Сономханд — Эдний хүү л уруу татчихсан нь л даа

	Мэндхүү — Хоёул хоёулаа алга болчих гэж

	Сономханд — Чи хэдэн өдөр загнаж зүхэж байж л энэ дээ. Одоо толгойг нь залгиж амрав уу?

	Мэндхүү— Харин миний загнаснаас болов уу. Чиний эрхүүлснээс болоо болов уу.

	Сономханд — Миний эрхлүүлэх минь багадсан юм багадсан юм. Эргүү хар хуц минь.

	Мэндхүү — Тэгвэл Цэдэвийг загнаж зүхсэн хүн огт байхгүй байтал алга болчихсоныг чи юу гэх гээв?

	Сономханд — Чи яаж мэдээв? Эднийх Цэдэвийгээ загнасан ч юм уу? Зодсон ч юм уу? Эднийх чинь юм бүхэн нь чимээгүй хийгдчихдэг айл байхгүй юу?

	Мэндхүү — Чимээгүй! Ядаж зовж байж бас хов хөөцөлдөхтэй мантай.

	Сономханд — Чи бас зовж байж намайг загнах санаатай. Өдий болсон том хүүгээ алдаж орхиод юу бодож суугаа хар мал болоо?

	Мэндхүү — Харин чи юу бодож суугаа болоо. Өдрийн турш гэрийн мухар сахиж сууж байж ажил албатай намайг загнах санаатай, үхсэн хойноо. Дэжээ гарч ирнэ

	Дэжээ — Юм дуулдана уу?

	Мэндхүү — За юм дуулдана уу?

	Дэжээ — Өчигдөр үдээс хойш хоршооны үүдээр явж байсан сурагтай байх юм.

	Сономханд — Өдийд усанд унаад үхчихсэн үхчихсэн

	Мэндхүү — Тээлийн горхинд чинь хүн унаад үхчих газар хаана байна, дэмий юм донгосоод

	Дэжээ — Нохой шувуунд бариулчихсан байгаа даа. Одоо Суурийг ирэхээр юугаа хэлж үхнэ ээ. 

	Мэндхүү — Дарга урьд шөнө тариан дээр ч юм уу төв дээр хоносон. Одоо мөдхөн л хүрээд ирнэ дээ.

	Дэжээ — Суурьтай хамт явчхаагүй байгаа даа.

	Мэндхүү — Яваагүй яваагүй. Даргыг явахад би хоршооны үүднээс гаргаж өгсөн.

	Дэжээ — Майхан нь энэ байна. Тэгэхээр уул модоор яваагүй болов уу гэж бодох юм.

	Мэндхүү — Тэр хоёрт чинь орж гарчихмаар хүн юу билээ дээ.

	Дэжээ — Бүүр орох гарах газраа ч олохоо байлаа.

	Сономханд — Ёо, ёо, ёо

	Мэндхүү — Хүүе яадаг билээ наадахыгаа аваад ор би... би... нэг докторт...

	Дэжээ — Чи яваач ээ яваач (Мэндхүү явна). Өчигдөр өглөөнөөс хойш хоол цай ч цаашаа ордоггүй! Урьд шөнө нойргүй хоносныг хэлэх үү?

	Сономханд — Хэдэн хүүхэд минь хаана хэвтэж байгаа бол гэхээс Дотор харанхуйлах юм. Ядаж хувцас хунар хоол унд муутай гарсан улс байх юм даа.

	Дэжээ — Өнөөдөр олдохгүй бол ч би галзуурах байх аа.

	Сономханд — Ядаж энэ Мэндхүүгийн сэтгэлээр зовсон шинж байхгүй шүү. Яачихсан дотортой улс гэж ийм байдаг байна.

	Дэжээ — Чухам аа чухам. Энэ эрчүүл гэдэг улс чинь алба ажил гэхээр хамаг юмаа мартчихдаг хар хэнээнүүд байгаа юм.

	Сономханд — Ажлаасаа ирээд намайг нэг гийгүүлээд ирсэн юм шиг байхыг нь яана аа. Тэгээд бас зэмлэх санаатай.

	Дэжээ — Суурь ирээд хүүхэд алдчихлаа гэж намайг барьж идчих байх аа (Энхээ ирнэ)

	Энхээ — За сайн байцгаана уу?

	Дэжээ — За яах вэ дээ байж л байна. Чи сайн уу? Ёо ёо тархи тархи, чи орохгүй юу?

	Энхээ — Таны бие барагтайхан байгаа юм уу даа?

	Дэжээ — Би ч барагтай ядаж манай хоёр өчигдөр хоёр хүүхдээ алдчихаад, ямар сайн байх вэ. Ёо ёо тархи тархи.

	Энхээ — Цэдэв үү? Усанд уначхаа юу?

	Дэжээ — Одоо бүү мэд дээ. Эдний хүүхэдтэй хоёулаа алга болчихлоо. Манай энд хүн унаад үхчихмээр га- зар байхгүй л юмсан.

	Сономханд — Ёо ёо ёо. Усанд унаад үхчихсэн үхчихсэн.

	Дэжээ — Миний өвгөн битгий уйл! Сэтгэлээ барь! Дулмаа сайн уу? Хүүхдүүд чинь сайн биз дээ.

	Энхээ — Сайн сайн

	Дэжээ — Ажил чинь сайн уу?

	Энхээ— Ажил ч бүр унаж гүйцээд байна аа. Ямар сайндаа л ингэж явах вэ дээ.

	Дэжээ — Манай суурийн ажил ч бас нурж байгаа юм байх. Туж уур хараал тавиад л байдаг болсон. Гэрийн бараа ч харахгүй юм, тэр тарианыхаа газраар л явдаг юм байх.

	Энхээ — Өө Суурь гуай байхгүй юу. Уулзах л гэсэн юм сан.

	Дэжээ — Нөгөө механик нь хүүгээ дагуулаад аймгийн больницод хэвтчихсэн. Техник трактор нь гэмтэж саатаад л хэцүүдэж л байгаа юм байх.

	Энхээ — Би ч юм л гуйж сэтгэлийг нь зовоох гэж яваа хүн л дээ.

	Дэжээ — Аа чи бензин тос л гэж явна уу?

	Энхээ — Тийм ээ төвөөс нэг бичгийн хариу ирсэн сурагтай.

	Дэжээ — Эд нар чинь өөрсдөө хэцүүдэж байгаа юм ярих юм байна шүү.

	Энхээ — Өөрөө тэгээд хаачсан юм болоо?

	Дэжээ — Олоо бүү мэд дээ. Ёо ёо ёо.

	Энхээ — За байз би явах уу даа.

	Дэжээ — Чи суу л даа. Орой тийшээ ирж магадгүй цаадах чинь

	Энхээ — За даа явдаг юм бил үү? Яадаг юм билээ.

	Дэжээ — Ирээд ирээд бүтэх юм бол ч яамай л даа.

	Энхээ — Үгүй энэ ерөнхий нягтлан нь яачихсан юм бол?

	Дэжээ — Доктор олохоор явсан. Эднийх шүү дээ.

	Энхээ — Аа тийм үү Та...

	Сономханд — Ёо ёо ёо тэр доктор шиг юм нь яачихсан юм болдоо байз.

	Дэжээ — За өвгөөн ор ор гэртээ орж амар. Энхээ чи орохгүй юу?

	Энхээ — Зүгээр зүгээр Би явъя даа. (Гаднаас Мэндхүү доктор хөтлөн сандран орж ирнэ)

	Энхээ — Мэндхүү гуай Мэндхүү гуай.

	Мэндхүү — За доктор та цаашаа орж байгаач. За юу гээв ээ?

	Энхээ — Төвөөс нэг бичгийн хариу ирсэн сурагтай.

	Мэндхүү — Тийм ээ өчигдөр ирсэн.

	Энхээ — За ашгүй дээ юун сайн юм бэ.

	Мэндхүү — Ашгүй ч гэж дээ энэ чинь шийдвэрлэдэг дарга нар нь байхгүй байгаа шүү дээ.

	Энхээ — Шийд нь ирвэл Суурь гуай ч жаахан юм өгнө гэсэн юм билээ. 

	Мэндхүү — Шийдвэр ч гэж дээ. Бололцоо байвал тусална уу л гэсэн юм билээ. Бололцоо гэж яривал хэцүүхэн л байгаа шүү дээ. Ядаж давхар давхар зовлон дайрчхаад...л

	Энхээ — Харин тийм гэнэ ээ. 

	Мэндхүү — Ямар сайндаа хамаг удирдлагууд маань тариалангийн талбай дээр гарчхаад л сандарч байх вэ дээ. 

	Энхээ — Тэр бичгийг баримтлаад та нэг жаахан юм өгчих л дөө.

	Мэндхүү — Болохгүй ээ болохгүй базарваанийн хар хум пад. Би ямар байгууллага толгойлсон дарга нар нь биш. Юманд чинь хамтын удирдлага ёс зарчим гэж бас байна шүү хө. Та нар шатахуунаа усаар татаж оролдож үзэв үү.

	Энхээ — Үзэхээр барах уу даа. Арай л хоёр хүнээ усанд алдчихсангүй гээч.

	Мэндхүү — Уг нь манай аймгаар дамжуулаад л татчихмаар юм даа.

	Энхээ — Харин тэгдэг байж. Уг нь би танайхаас жаахан юм бүтнэ гэж бодоод л... Мэндхүү гуай минь танай механикийн үгээр нэлээн бололцоо байгаа юм биш үү Зээл шүү дээ хэдхэн хоноод л эргүүлээд...

	Мэндхүү — Тэр худлаа. Жамцын үгэнд хүн итгэхийн арга байхгүй. Та нарыг цаадах чинь ганц хөөдөж дээ.

	Энхээ — Одоохондоо хэн нь хэнийгээ хөөдөж байгаа нь мэдэгдэхгүй л байна.

	Мэндхүү — За та юу л гэж бодно бодохоос биш яая гэх вэ. 

	Энхээ — Харин бодох юм танд л баймаар юм даа.

	Мэндхүү — Энэ нөхөр чинь юу гэнэ вэ? Хөөе нөхөөр хөөе нөхөөр. (Эмч гарч, ирнэ)

	Эмч — Мэндхүү гуай энэ хоёр чинь нэг их өвдсөн юм алга. Харим айснаасаа болоод жаахан шаналж байгаа юм шиг байна.

	Мэндхүү — За доктор минь миний энэ зүрх ч гэсэн нэг биш ээ. Үе үе л нэг их цохилдог болчихлоо.

	Эмч — Та яах вэ нэг үзүүл л дээ. Нөгөө хоёр хүүхдээс чинь сурагтай юу?

	Мэндхүү— Байхгүй ээ байхгүй, ингээд л үр хүүхдээсээ нэг мөсөн салдаг юм байх даа.

	Эмч — Ирнэ биз дээ. Тэр Хоёр ч алзахгүй эрчүүд шүү дээ.

	Мэндхүү — Хаанаас ирнэ гэж. Та мөн уужуухан дотортой байна аа. 

	Эмч — Тийм цовоо хүүхдүүд алзахгүй дээ. Та одоо намайг дагаад яв. Би танд нэг эм өгье. (Эмч явна Мэндхүү араас нь дагаж орно Сономханд орж ирнэ)

	Сономханд — Мэндхүү! (Жамц, ирнэ). Аа Жамц. Чи хэзээ ирээв. Оролдоо!

	Жамц — Дарга нягтлан хоёр бий юу.

	Сономханд — Байхгүй ээ. Чи сая ирэв үү?

	Жамц — Тэглээ май үүнийг оруулчих. Би түлхүүр аваад ирье.

	Сономханд — Байз байз яадаг билээ та минь. Энэ чинь өнөө муу хүүгийнх нь хувцас шив дээ. Дэжээ, Дэжээ! (Орно), Хүүе Жамц аа яадаг билээ. Энэ чинь усанд унаад... Жамц аа! Жамц аа! (Суурь ирнэ)

	Суурь — За та нар сайн сууж байна уу?

	Мэндхүү — Сайн. Дарга аа сайн явж ирэв үү?

	Суурь — Тэр хойшоо давхидаг ачааны машин юу вэ хө!

	Мэндхүү — Аа хойд нэгдлийн Энхээ дарга.

	Суурь — Тэд юу болоов?

	Мэндхүү — Манай аймаг орохоор шийдсэн юм байх аа дарга аа.

	Суурь — Өнөө бичгийн нь хариу ирээгүй юу?

	Мэндхүү — Ирсээн ирсэн дарга минь.

	Суурь — Тэгээд

	Мэндхүү — Бололцоо байвал тусална уу л гэсэн юм байна билээ.

	Суурь — Бололцоо ч жаахан бий шүү дээ.

	Мэндхүү — Хир бололцоо гарахыг дарга мэднэ. Хэзээ ирэхийг бүү мэд. Гэсэн чинь л яваад л өгдөг шүү.

	Суурь — Тэгвэл одоо бүүр туслахгүй болохгүй нь ээ.

	Мэндхүү — Дарга аа та бид хоёр ярьсан биз дээ. Юмыг яаж мэдэх вэ гэж.

	Суурь — Хариу нь ирвэл өгөхөөр...

	Мэндхүү — Өгөх шийдвэрийг чинь та өгөх ёстой биз дээ.

	Суурь — Аль вэ тэр бичиг нь байна уу?

	Мэндхүү — Байна аа байна (бичиг өгнө)

	Суурь — (бичиг уншиж). Туг нэгдэлд 3 тонн шатахуун өгч тусална уу. Мөндөл. Үүнд чинь бололцоогоороо гэсэн юм алга л байна шүү дээ.

	Мэндхүү — Харин тийм ээ дарга аа. Дарга аа энэ Мөндөл гэдэг чинь хэн нь юу нь болоод байна даа.

	Суурь — Төвд дуулдаагүй л нэр юм даа. Ойрдоо төв ороогүйг ч хэлэх үү. Гэнэт гэнэт өөрчлөлт болдгийг ч хэлэх үү. Энэ Мөндөл гэдэг нь юу нь болчхоод байгаа юм болдоо. Би ч дуулаагүй л нэр байна.

	Мэндхүү — Дарга аа тусална уу гэж бичсэн байгаа юм шүү.

	Суурь — Нээрээ нуу гэх нь нуу гэсэн байна шүү.

	Мэндхүү — Тэгэхээр л би бололцоогоороо гэсэн үг юм аа л гэж ойлгосон хэрэг шүү дээ дарга аа.

	Суурь — Тэгээд энэ Мөндөл гэдэг нь юу нь болчхоод байгаа юм болдоо байз!

	Мэндхүү — За за нэг муу хүүхэд л байгаа биз.

	Суурь — Байцаагч гэж үү?

	Мэндхүү — Тийм ч биз дээ. Тэдний чинь үгээр орчихоор сүүлдээ том дарга нарын өмнө очиж буруудаад за бүүр ч...

	Суурь — Тэгдэг удаа ч бас бий.

	Мэндхүү — Дарга аа өнөө комбайнууд маань хөдөлсөн үү?

	Суурь — Урьд шөнөжингөө хэдэн жолооч нар ноцолдож байж хөдөлгөсөн. Бас тэр хойд Хандгайтын тариан дээр нэг комбайн зогсоочхож. Ямар гол нь гэнэ үү нэг л гол нь элэгдсэн юм байх. Би ямар мэдэх биш

	Мэндхүү — Тэр нэг туслах механик шиг юм чинь юугаа хийж байдаг амьтан бэ?

	Суурь — Нохой хамартаа хүрэхээр усч гэгчээр, тэр чинь л нэг юм хөдөлгөж байгаа шүү дээ хөөрхий. Энэ жилийн тарианы сайхныг хэлэх үү. Тэр хоёр комбайны урамтай тууж байгааг хэлэх үү. Тэгээд л нэг юм нь гацчих бий гэхээс яс минь хавтайх юм.

	Мэндхүү — Дэ Жамцын хэрэг ч мөн их болж байна аа.

	Суурь — Механик маань байсан бол ч энэ жилийн ажлаас амжилт шагнал хоёр үнэртээд байгаа юм шүү.

	Мэндхүү — Сайн юманд саад мундахгүй гэж. Мөн хясав аа.

	Суурь — Гурван муу хижгээс ч нэг мөсөн боллоо л доо. (Дэжээ ирнэ)

	Дэжээ — Суурь минь

	Мэндхүү — Дарга аа бид нар чинь өнөө гурваа алдчихаад бүүр сандарч байгаа шүү дээ.

	Суурь — Юу хоёр хүүхдээ юү?

	Мэндхүү — Тийм ээ дарга аа өчигдөр л үдээс өмнө байж байсан юм. Гэнэт л алга болчихлоо, нохой шувуунд бариулчихдаг юм уу, хад модноос нисээд үхчихдэг юм уу, эрж ядаад, Дэжээ Сономханд хоёр маань зовж шаналаад жигтэйхэн жигтэйхэн. 

	Суурь — Та нар чинь одоо бүгдээрээ гэртээ байсан мөртөө хоёрхон хүүхэд хараад байж чаддаггүй яачихсан улс вэ? Сономханд энэ ирж явах шив дээ.

	Мэндхүү — Саяхан л гэртээ байсан юмсан...

	Суурь — Бие чинь зүгээр үү?

	Сономханд — Миний бие ч яах вэ, та нар уулзав уу?

	Мэндхүү — Хэнтэй?

	Сономханд — Яагаа вэ Жамцтай. Жамц ирээд та нарыг сураглаад, үг ч дуугарсан юм байхгүй, нөгөө муу талийгаачийнхаа хувцсыг авчирч өгчхөөд л яваад өгсөн. За цаана чинь... Би л энд байж чадахгүй.

	Дэжээ — Ээ бурхан минь энэ муу Жамц ямар үйлтэй хүн бэ, би л эндээс явъя! 

	Мэндхүү — За дарга минь та л аргалж үзээрэй би ийм юманд чинь тун муу хун байгаа юм.

	Суурь — Байцгааж бай, байцгааж бай та минь зугтаасан болно шүү. (Жамц, ирнэ)

	Жамц — За сайн байцгаана уу?

	Суурь — Бид ч яах вэ сайн, та тэгээд одоо яая гэх вэ дээ. Жамц минь...

	Жамц — Юу өнөө хэд маань зогсчихсон уу?

	Суурь — Юу?

	Жамц — Машинууд маань?

	Суурь — Аа чамд одоо унаа хэрэгтэй байгаа биз дээ.

	Жамц — Одоо ч унааны хэрэг юу байх вэ? Болдынхоо дулаан хувцсыг нэг дөхүүлчихвэл.

	Дэжээ — Өнөө хүү чинь?

	Жамц — Хүү ч гайгүй харин эмнэлгээс гарах нь арай болоогүй байна.

	Дэжээ — Энэ Сономхандыгаа

	Суурь — Тэгээд чи одоо шууд наашаа л...

	Жамц — Тэгэлгүй яах вэ. Ажил хэцүүдлээ гэж яараад. Шууданд суугаад хүрээд ирлээ.

	Суурь — Чи одоо тэгээд буцахгүй хэрэг үү?

	Жамц — Би ч юундаа буцах вэ дээ. Харин та нарын авсан арга хэмжээ тун зөв болсон байна шүү.

	Мэндхүү — За даа дарга л бодсон байгаа. Би ч бүүр юу ч мэдээгүй шүү.

	Суурь — Энэ чинь одоо ер нь юу болоод байна аа. Би бүүр төөрчихлөө.

	Жамц — Би ч гэсэн төөрчихлөө. Энэ ер нь биднийг хэн хэний маань төөрүүлсэн хэрэг болов доо. Май энэ захиаг уншаач. Тэгвэл нэг учир нь олдож магадгүй. (Захиа өгнө)

	Суурь — (Захиа унших нь) Хайрт аав ээж нар минь сайн сууцгааж байна уу?

	Дэжээ — Юун аав ээж вэ?

	Суурь — Байз л даа байз. Бид сайн явж аймгийн төвд орж ирлээ. Манай станц дээр бараа хүргэж очсон машин дээр сууж аймгийн төв орж ирлээ.

	Сономханд — Эвий муу хүү минь амьд л яваа бол яах вэ?

	Мэндхүү — Амьд байхгүй яах юм. Дуугүй байгаач.

	Суурь — (Унших нь) Бид хоёр нэгд Болдыгоо эргэж тус болохыг бодсон юм, хоёрт Жамц гуай та нарт онц хэрэгтэй байгаа гэдгийг мэдсэн учраас түргэн буцааж тус болохыг бодсон юм.

	Дэжээ — Манай Цэдэвийн үг яриа ч дүрээрээ мөн дөө

	Суурь — Аав ээж нар минь бидний төлөө сэтгэлээ бүү зовоорой, бид Дорж ахынд сууж байна, гарах буцахын үед утас өгнө тэр цагт биднийг аваарай. Та нарыг ингэж шийдээд биднийг явуулсан гэж Жамц гуайд бас л худлаа хэлчихсэн шүү, тэгэхгүй бол Жамц гуай бас л эргэлзэх байсан биз. Одоо мөн чадалтай зохион байгуулж шүү.

	Мэндхүү — Дарга аа бас тэгээд тун айхавтар бодож төлөвлөсөн байна гээч.

	Суурь — Санаа нь тун зөв гээч.

	Жамц — Тэд чинь одоо бид гурваар яаж шатар тавьсан тухайгаа элгээ хөштөл инээлдэж байгаа даа.

	Суурь — Жич аавд хэлэх нь. Ааваа та яагаад... (босно)

	Дэжээ — Юу гэсэн байна аа.

	Суурь — Ёсолсон Цэдэв, Гочоо нар гэсэн байна.

	Дэжээ — Одоо яана аа тэр гурвыг чинь.

	Сономханд — Одоо хойноос нь хоёулаа яваад хүрчихье.

	Суурь — Та нар яах юм. Хөхөө хөхүүлэх гээгүй л юм бол

	Сономханд — Одоо тэгээд хувцас хоол хүнсгүй яана аа.

	Жамц — Тэд дажгүй ээ. Дундын хөрөнгө гэж нэг арван хэдэн төгрөгтэй улс байна билээ. Бас би тэр байгаа айлд нь захиад хэдэн төгрөг өгчихсөн. Тэд ч ер нь биднээс дээр амьдраад байх дагаа. Тэгэхээр би бүр санаа зоволгүй орхиод ирсэн шүү.

	Сономханд — За Жамц минь орж нэг аяга цай уу. Санаа минь амарлаа. (Сономханд Жамц нар орно).

	Мэндхүү — Ёох Дэжээ минь нэг сэтгэл уужирлаа гэм. За ор ор.

	Дэжээ — За хүү минь чамд юу гэж захиж?

	Суурь — Тэр юу захидаг юм.

	Дэжээ — За юу гэсэн байна даа үзүүлээч.

	Суурь — Мароль. Мароль номносон байна.

	Дэжээ — За чи чинь уурлаж орхио юу даа.

	Суурь — За боль боль ямар жигтэйхэн амьтан бэ?

	Дэжээ — Үгүй ерөө. Та хоёрт хүнд үзүүлж болдоггүй ямар л албан нууц байв гэж дээ.

	Суурь — Жич аавд хэлэх нь: Ааваа та яагаад тэр өдөр бид гурвыг зодолдож байхад салгаад гурвууланг нь гурван тийш нь хөөчихсөнгүй вэ? Тэгсэн бол ийм чирэгдэлтэй явдал гарахгүй байсан шүү дээ. Саяхан надад ийм юм бодогдсон учраас үүнийг бичлээ. Ээ чааваас. Заадаг нь тэр, заалгадаг нь би. Мөн ч таарч дээ харин таарч.

	 

	Хөшиг 

	 

	
ДӨРӨВДҮГЭЭР ҮЗЭГДЭЛ 

	 

	Тайз нь Суурь Мэндхүү нарын албан өрөө байна. Столын хажууд

	Суурь Жамц нар сууна.

	Жамц — 1200 га газрын тариа хурааж боловсруулсан. Түүн дээр чинь өнөө нэгдлүүдийн өвсний...

	Суурь — Жамц минь би эд бүгдийг чинь цөмийг мэднэ. Би хугацаанаас нь хэдэн хоногийн өмнө дуусах вэ гэдгийг л сонирхож байна.

	Жамц — 3-4 хоногийн өмнө дуусна аа гэдэг чинь хугацаанаасаа 15 хоногийн өмнө дуусна аа гэсэн үг.

	Суурь — Бага байна бага байна. Чи бух цэвэрлэх машинуудыг бүгдийг нь хөдөлгөж чадсан юм биз дээ.

	Жамц — Хөдөлгөлгүй яах вэ.

	Суурь — Тэр белорусуудыг ажиллуулж байна уу?

	Жамц — Ажиллаж байгаа. Хоёр МТЗ үтрэм дээр ажиллаж байгаа нэг ч яах вэ ойр зуур л хэрэглэж байгаа...

	Суурь — Тэгээд яагаад хугацааг нь наашлуулж болохгүй байна вэ?

	Жамц — Дарга аа энэ нэгдлүүд чинь...

	Суурь — За за савлах тээх хүмүүс л биз. Түүнийг би ярина.

	Жамц — Энэ дөрвөн нэгдэл чинь дөрвүүлээ шуудайгаар суучхаад байгаа шүү дээ.

	Суурь — Шуудай шуудай. Тэр чинь манайд хамаагүй. Тэр бол нэгдлийн үүрэг. Та ер нь ажлын шаардлага тавихаар жаахан өрвөлзөөд байх хүн юмаа даа.

	Жамц — Техникийн талаар би хариуцах нь зүйн хэрэг. Харин юм болгоныг л над руу чихэх гээд байвал...

	Суурь — Тийм биш. Надад тантай ёсорхож хэлэлцээ хийж байх цаг даанч алга. Энэ байгууллага чинь үйлдвэрийн төлөвлөгөөг биелүүлдэг Станц болохоос биш, насанд хүрэгчдийг бойжуулах шинэ маягийн хүүхдийн цэцэрлэг биш. Та явж болно (Жамц гарна, утас дуугарна Суурь утсаар)

	Суурь — Байна уу байна уу? Хэн бэ Суурь байна аа. Ажил ч овоо л явж байна. Хугацаанаас нь уу? 15 хоногийн өмнө дуусна аа. Тийм ээ дарга аа. Бүх ажлаа. Нэгдлийн талаас хүний хуч, шуудай хоёр л саад хийгээд байна даа. Станцын тал аль эрт үүргээ биелүүлэх байсан юм. Бүх мэдээнүүд аль эрт авсан. Харин тийм ээ дарга аа. Өнөө сонин сэтгүүлийн ажилчид чинь ажил тааруу жил асгаж цутгаад л байдаг сан. Энэ хэвлэл дээр үү? Манай тухай юу ч байхгүй ээ. За, юу? Хойд аймгийн Туг нэгдлийн тариаг уу? Манайх хоёроос илүү тэрэг гаргаж чадахгүй ээ. Цааш нь өөрийнхөө аймаг руу ачих нь яасан юм бэ? Ус аль эрт татарчихсан шүү дээ. За тийм ч биз. Энэ чинь хүний ажлыг хийж өгөөд өөрийнхийгөө унагаах болж байна аа? За манай бололцоо л тийм байна. За баяртай. Энэ хойд аймгийн нэгдэл хормойноос чирэгдээд салдаггүй хүүхэд шиг ганц тээр болж байна даа.

	Мэндхүүг нааш ороод ир гээч. Ингэж нэргүй хүний ажил хийж байсанд орвол шулуухнаар нь бүүр манай станцын үйлчилгээнд өгчихсөн нь дээр. Алдагдал ч гүй татлаа түлхээ ч гүй. Аймгийн намын хорооны 2-р нарийн бичгийн дарга ярьж байна. Ажлын явц сонирхож байна. Октябрын баярыг тэмдэглэж өнгөрүүлэх тухай асууж байна.

	Мэндхүү — Тэгээд л тэр үү дарга аа.

	Суурь — Өнөө Энхээгийн чинь нэгдлийн тариаг манайх урагш нь тээрэм рүү хүргэх болжээ..

	Мэндхүү — Дарга аа тэднийх чинь өөрийнхөө аймаг руу татах нь яагаа вэ.

	Суурь — Тийм л хуваарьтай юм гэнэ ээ. Би хоёр тэрэг гаргая гэлээ. Тэднийд будаа гээд байх юм юу байв гэж.

	Мэндхүү — Тийм биш ээ дарга аа! Тэднийх чинь хавар эрвийх дэрвийхээрээ тарьсан улс. Бүх тарианыхаа 40%-ийг алдсан гэхэд үлдсэн нь нэлээд тариа бий шүү.

	Суурь — Ачих нь яах вэ ачих нь яах вэ. Зүгээр юу гэх юм дээ.

	Мэндхүү — Харин тийм ээ дарга аа Цаанаа л та бид хоёрыг дөнгөж байгаа хэрэг. (Энхээ орж ирнэ ээ).

	Энхээ — Сайн байцгаана уу эрхмүүд минь

	Суурь — Сайн сайн байна уу?

	Энхээ — За би л болсон хойно доо гуйж л хушуу цорвойж явна даа.

	Суурь — Цорвойх ч гэж дээ. Тариа ачих тухай л биз дээ. Нэгэнт л хуваарь нь тэгж гарснаас хойш...

	Мэндхүү — Ачих нь ч манай үүрэг шүү дээ.

	Энхээ — Үүргийг биелүүлэх ч олон янз шүү дээ.

	Суурь — Ор нэрийн төдий юм хийчихнэ гэж битгий бод!

	Мэндхүү — Бололцоо нь гарвал манай дарга бид хоёр ч олигтойхон зөөчихнө өө гэж ярилцаад байгаа шүү.

	Энхээ — Танай өнөө бололцоо ч хэцүү шүү дээ. Харганын ноос түүж...

	Суурь — Чи тэгж ёжилж үг хаяад яах вэ дээ

	Энхээ — Ийм юман дээр нялуунаасаа шулуун нь дээр байдаг

	Суурь — За золиг минь чи зүгээр бай. Би хоёр ЗИЛ гаргахаар шийдсэн.

	Энхээ — Болно оо болно. Манайх шиг атгахан тариатай айлд элбэг ханхалзах юм байна.

	Суурь — Танай хэдэн тэрэг хөдлөх юм дээ.

	Энхээ — Манай нэг танай хоёртой гурван тэрэг л хөдлөх болж байх шив дээ.

	Мэндхүү — Дарга аа нэг тэрэг чухам хэд явах юм дээ.

	Энхээ — Явж л байж мэдэж дээ.

	Суурь — Энхээ чи нэг хүн шиг яриач, хэчнээн тонн будаа байгаа юм.

	Энхээ — Дөчөөд хувийг нь газарт алдчихсан юм чинь юу шалих вэ дээ.

	Суурь — Хайран будаа

	Энхээ — Хайран мөнгө гээч, харин би бороо шороотой байна гол ус ч юу болоо билээ гэж бодоогүй дээ дахиж давтагдахгүй мартагдахгүй сургуулиа сурч аваад явж байгаа хүн. Харин та бид хоёрын толгойны цаана улс хохирч байна гэдгийг мэдсэн бол ийм явдалд хүрэхгүй байж болох байсан. Танил нөхдийн хувьд танд хэлэхэд та үүнээс хойш өөрөө өөртөө толгойтой байж, юмыг жаахан өргөхөн хүрээтэй шийдэж байвал дээр шүү гэдгийг хэлчихье. За дарга нар минь та нар тэр хоёр тэргээ хэлснээрээ гаргана шүү. Би олон дахиж гүйж лай болохгүйг бодъё.

	Мэндхүү — Манайх нэг за гэвэл ёогүй ээ.

	Энхээ — Хэтэрхий болгоомжлогч нягтлан бодох гуай та манайхыг тооцоон дээрээ очоод унжина гэж нэг их айсны хэрэггүй. Манайх хэдийгээр 150 мянган төгрөгөө газарт алдсан ч танай хоёр тэрэгний тонн км-ийн үнийг төлж дөнгөнө. Та энэ талаар нэг их чичирсний хэрэггүй (явна)

	Мэндхүү — Энэ нөхөр ч ёстой нэг үсчиж алдаж байх шив дээ дарга аа.

	Суурь — Ажлаа унагаачхаад мөн их ялархаж байна аа. Хүн ийм л байгаа юм даа. Зүй нь энэ хүнийхээр болбол зохих юмсанж. Даанч юм ээлжтэй нь хэцүү.

	Мэндхүү — Над руу ч мөн ширүүн байна шүү.

	Суурь — Энэ ширүүлээд юу базаах вэ дээ. Нэг муу атаархаж байгаа шүү санаатай юм биз дээ. Нохой долоо.

	Мэндхүү — Энэ Жамц л нэг сайн хүн болж манайд шатахууны бололцоо бий энэ тэр гээд л нэг их юм ярьсан юм билээ л дээ.

	Суурь — Жамцын ам уу, юунд ч хүргэж мэднэ шүү.

	Мэндхүү — Дарга аа та өнөө өргөдлийнхөө тухай шаардсан уу?шаардах хэрэгтэй дарга аа. Би л тийм хүүхдийн тоглоом шиг асуудлыг авч хэлэлцэж байгаа намын байгууллагыг огт үзээгүй.

	Суурь — Мөн мэргэн нэр томьёо олж зохиосон байгаа юм шүү. Нэг нь нийтийн төлөө, нийт нь нэгийн төлөө бурхан санаачилна гэдгийг хэрэг дээрээ баримталсан этгээд шүү. Бодохоос л чээж бачимдаад байх юм.

	Мэндхүү — Жамцаас л болсон хэрэг.

	Суурь — Аягүй бол тэр захидлын сүүлчийн үгнүүдийг манай Цэдэвт Жамц зааж бичүүлсэн дэгээ. Манай Цэдэвээс тийм үг гарч чадахгүй дээ.

	Мэндхүү — Дарга аа би ч бүүр учрыг нь олохоо байгаад байгаа шүү. Танай манай хоёрын энэ хоёр авгайн хэл ам гэдэг чинь. Пээ зүгээр салхин тээрэм шиг л ажиллах улсууд юм аа. Таны эртээд хүүгээ салгаж аваад явсан учрыг мэдэхгүй байж зүгээр л цуурайттал ярьж гарсан байна билээ.

	Суурь — Тэр ч ортой л үг.

	Мэндхүү — Дарга аа би ч явах уу даа.

	Суурь — Тэг тэг. Хөөш тэр хоёр тэргээ хэлснээрээ гаргачхаарай. Бас түвэг болохын нэмэр.

	Мэндхүү — За за дарга аа. (Мэндхүү явна Цэдэв орж ирнэ).

	Цэдэвээ — Аав аа хоолоо идээч.

	Суурь — Аа миний хүү сургуулиа тараад ирсэн үү.

	Цэдэвээ — Тийм.

	Суурь — Наашаа суу. Болд нь зүгээр үү.

	Цэдэвээ — Болд огт зүгээр болсон.

	Суурь — Миний хүү аавдаа тус болсон сайн хүү. Та хоёр Болдынхоо хойноос очъё гэж яаж бодоов.

	Цэдэв — Бид хоёр бүүр аль эртний эргэе гэж бодож байсан юм. Тэгээд унааны бололцоо таарч өгөхгүй л байсан юм

	Суурь — Чи тэр захидлын сүүлд тун зөв, Жамц гуайнхаа над хэлж байсан юмыг бичсэн байдаг шүү.

	Цэдэвээ — Жамц гуай танд тэгж хэлсэн юм уу. Би мэдээгүй.

	Суурь — Тэгээд чи өөрөө санаж бичсэн юм уу?

	Цэдэвээ — Намайг түүнийг бичихэд Жамц гуай байгаагүй юм

	Суурь — Тэгээд чи яаж бодоов?

	Цэдэвээ — Бид гурав бүүр тэр зодооныг эхнээс аваад дуустал ярьсан. Тэгээд Гочоо Болдын өмнө буруугаа хүлээсэн. Чухам ийм хэрэг болсон шалтгаан бол би байгаагүйгээс юм уу... эсвэл бид гурвыг гурван тийш нь алгадаад хөөчхөөгүйгээс болсон хэрэг гэж би бодсон юм.

	Суурь — Чи үнэнээсээ өөрөө бодож бичсэн юм биз дээ.

	Цэдэвээ — Тэгсэн юм? Улаан бүчээрээ тангараглая. Юу болоов тэгээд?

	Суурь — Юу болдог юм.

	Цэдэвээ — Таныг зэмлээ юү?

	Суурь — Хэн тэр вэ? Чи яасан задарсан тархи вэ?

	Цэдэвээ — Ээж Сономханд гуай хоёр л нэг тийм юм ярьж байна билээ.

	Суурь — Ээ чааваас гэж. Тэд бас цуу үсэрчхэж. Энэ ч харин нэг ялзарсан шуудайнд будаа хадгалах гэдэг шиг хоосон мэрийлт болж байх шив дээ.

	Цэдэвээ — Ааваа та хоолоо идэхгүй ээ.

	Суурь — Хоол хоол. Та нар намайг мөн янз бүрийн хоолоор цатгаж байна даа. Одоо энэ ухаантай хүүхдүүд хадны цуурай шиг авгай нарыг чинь одоо яана аа. 

	Мэндхүү — (ирж) Дарга аа танд нэг утас ирж.

	Суурь — Чи дуулав уу? станцын дарга Суурь! Нягтлан Мэндээ нарыг хоёр хоногийн дотор яаралтай ирүүл гэж ээ!

	Мэндхүү — Дарга аа хэн бэ?

	Суурь — Аймгийн намын хороо л биз. Даанч ажлын явц асуугаад байсан юм аа.

	Мэндхүү — Яах гээ юм бол дарга аа.

	Суурь — Ингэж дуудахаараа яадаг билээ?

	Мэндхүү — Хаа бүү мэд дээ!!!

	Суурь — Чи ч хаширтаа мэнд яваа Мэндхүү юм аа даа. За чи бод. Нэгдлийн өвсний төлөвлөгөө давуулчихсан фондын өвс...

	Мэндхүү — Бүүр ч давуулсан дарга аа.

	Суурь — Тариа 15 хоногийн өмнө дууслаа. Ноос хяргалт аймгийн хэмжээн дээр түрүүлсэн. Зохиомол хээлтүүлэг үндсэндээ...

	Мэндхүү — Арай л болоогүй шүү дарга аа.

	Суурь — Тэр манай буруугаас биш ээ. Өөрсдөө үрээ саатуулсан хойно. За ингэхээр нэг баяр наадмаар хот руу уригддаг нэг шинэ маяг гарсан шүү дээ.

	Мэндхүү — Аа. Октябрын баярын төлөөлөгч байх нь ээ хөөрхий. Баярын төлөөлөгч гэхэд арай л нэг эрт юм аа даа.

	Суурь — Эрт биш ээ. Хэрвээ Зөвлөлтөд очих юм бол харин оройтож байна. Улаанбаатарт очоод их ажил гарна.

	Мэндхүү — Жаал мэдээ материал бэлдэж авна байгаа юмыг яаж мэдэх вэ

	Суурь — Ав ав хэрэг болно. Уулзалт туршлага гээд л... юмыг яаж мэдэх вэ.

	Мэндхүү — Өөр юу бэлдэх вэ дарга аа?

	Суурь — Хувцас... Харин олигтойхон шиг өнгө хийц сайтай юм хэрэгтэй шүү.

	Мэндхүү — За за... Дарга аа! Чухам тийм хэргээр гээгүй болохоор би яадаг байна аа?

	Суурь — Дуугүй явж бэлд Мэндээ минь яв яв (Мэндээ гарна).

	Суурь — (унгас авч) Долоод...байна аа би байна. Дэжээ чи юм бэлдэнэ ээ хө. Би явах нь шиг байна. Биш ээ биш тариа руу биш. Лав л аймаг орох нь. Цаашаа бүү мэд.... хаачиж ч магадгүй... Хувцас... гадна дотнын хүний дэргэд өмсөж болохоор юуны чинь гадаад мадаад. Чи ер нь юунд нэг юм дуулахаараа ингэж цуу үсрээд байдаг хүн бэ? За чи цааш нь битгий яриад байгаарай. Наадахыг чинь шийдээгүй юм шүү. За хөөрхий ингээд нэг юмны сураг дуулдаг байжээ. Хөөрхий эзний ажил ээлжтэй гэж энэ дээ хөөрхий минь

	Цэдэвээ — Ааваа хоолоо идээч та.

	Суурь — Нааш ир миний хүү. Өнгөрсөн дэмий юмнаас хүүгээ гомдоож орхив уу даа. Аав нь хүүдээ хөөрхөн тоглоом олж ирж өгнө.

	Цэдэвээ — Хаанаас ааваа (Суурь дуулна) Ааваа тэгж дуулдаггүй юм аа. 

	Суурь — За тэгвэл чи дуулаадах. Цэдэвээ дуулна (Гаднаас Мөндөл аймгийн Намын Хорооны ажилтан нар орж ирнэ ээ).

	Мөндөл — За сайн байцгаана уу?

	Суурь — Сайн сайн байна уу. За дээшээ сууцгаа.

	Төлөөлөгч — За Суурь гуай намрын ажил хир явж байна даа, 

	Суурь — За даа нуруутай л явж байна. Мэндхүү чи танилцуул л даа.

	Мэндхүү — За дарга аа. Нэгдлийн өвс 127%, фондын өвс 150%, тариа 109%, тариа цэвэрлэлт....

	Суурь — Энэ ч хэд хоногоос дуусна аа.

	Төлөөлөгч — Манай аймгийн хэмжээн дээр ч иймэрхүү л яваа станц тун ховор шүү.

	Суурь — Энэ жилийн газрын гарц гоц сайхан л даа.

	Төлөөлөгч — Манай Суурь гуай ч хашир зохион байгуулна л даа.

	Суурь — Миний зохиох ч гайгүй байна л даа. Энэ жил овоо бэлтгэлтэй орсноос...

	Төлөөлөгч — Мөндөл гуайд асуух юм байна уу?

	Мөндөл — Алга шив дээ. 

	Төлөөлөгч — Суурь гуайтны өнөө бичгийн хариуг түүгээр нь шийдсэн шүү.

	Суурь — Тэгсэн үү. Ажил унагаачхаад шийтгүүлсэн бол яах вэ. Зүгээр нэг хүүхдийн зодооноос...

	Мөндөл — Суурь гуай та өөрийн хүүхэд л мэнд байвал хүний хүүхэд яаж ч бай над хамаагүй гэж л...

	Суурь — Тэгсэн ч юм биш л дээ дарга аа. Би анзаараагүй юм.

	Мөндөл — За за ойлголоо. Тэгэхээр миний танай энд ирж ярилцъя гэсэн асуудал бол танай аймгийн зэрэгцээ нутагтай. Энхээ даргатай Туг нэгдэл усны үерээс болж шатахуунаар тасарч тарианыхаа 40%-ийг алдаж улсад 150 мянган төгрөгийн хохирол учруулсан тухай асуудал байна. Энэ тухай танай шатахууны нөөц бололцоог шалгаж үзэхэд төвөөс ирсэн шийдвэр биелэгдээгүйн шалтгаан чухам юундаа байна.

	Мэндхүү — Дарга аа энэ чинь...

	Мөндөл — Туг нэгдлээс тусламж гуйхад хэдхэн тонн шатахууны асуудлыг заавал төв шийдвэрлэнэ гэж хариу өгч буцаасны хэрэг юу билээ. Тээлийн станцад бололцоо байсаар байтал танайд бүрэн бололцоотой байхад улсын өдий төдий хөрөнгө сүйдэж байхад намын гишүүн нөхөр Суурь та яагаад хажуугаар нь нүдээ аньж чихээ дарж өнгөрдөг билээ. Далимд нь хэлэхэд тэр хүүхдийн зодооноос үндэслэж нөхөр Суурьт авсан арга хэмжээ хэлбэрээрээ мөн л тэр Туг нэгдэлд учирсан хохиролтой тун төстэй тохиолдол байна. Хэрвээ Суурь та анзаарсангүй гэж хэлэх гэж байгаа бол энэ анзаарагдахгүй байх нөхцөлгүй. Харин ч илүү анзаарагдсан байх ёстой. (Мэндхүүд) Май та үүнийг шалгаж бай! Танай хүлээж авсан бүх шатахууны тооцоо. Хэрвээ манай нам улсын ажилд миний дов дээр л ногоо ургаж байвал хүний дов хувхайрч ч байна уу надад хамаагүй гэдгээр хандаж амиа бодож хувиа хичээгчид байвал бид тийм этгээдүүдтэй хэрхэвч эвлэрэхгүй ээ! Энэ бол ажлаа унагаачхаад явж байгаа нэгдлийн дарга Энхээг хамгаалж өөгшүүлж ч байгаа хэрэг биш. Ер нь манай хөдөө аж ахуй, үйлдвэр соёлын аль ч салаа мөчирт ажиллаж байгаа зарим хүмүүсийн дотор манай хөгжил давшилтын үндсэн нөхцөл болсон нэг нь нийтийн төлөө, нийт нь нэгийн төлөө гэдэг коммунист зарчмыг гажуудуулах нэг сүрхий дутагдал оршиж байгаа юм. Ийм этгээдүүдийг бид хөрөнгөтний явцуу үзэлтэй бэртэгчнүүд гэж үзэх ч ёстой тэмцэх ч ёстой!

	Төлөөлөгч — Суурь гуай таныг дуудсан нэг бичиг ирэв үү?

	Суурь — Ирсээн. Бид маргааш л...

	Төлөөлөгч — Түүнийг чинь хойшлуулсан.

	Мөндөл — За за газар дээр нь шалгаж үзээд шийдвэрлэж орхиё. За явцгаая (Суурь үлдэж бусад нь гарч явна)

	Суурь — (Утсаар) Байна аа байна. Хэн? Хаанаас? Битгий дэмий юм ярь!

	Юуны чинь Москва. Худлаа яриа. Хэн тэгж байгаа юм бэ? Тэр асуудал өнгөрөөд байна.

